
Сирек кездесетін металдардың бірі болып саналатын рений өзінің жоғары 

балқу температурасымен, беріктілігімен, химиялық тұрақтылығымен және 

активтілігімен авиация, аэроғарыш, мұнай-химия, медицина саласында 

қолданысқа ие. Соңғы уақытта биосенсор құрылғыларының жұмысын жақсарту 

мақсатында рений қосылыстарының электрохимиялық синтезіне арналған 

жұмыстар орындалып жатыр. Себебі, электрохимиялық әдіс арқылы 

синтезделген атомарлы формадағы ренийдің электрактивтілігі әлдеқайда 

жоғары болады. 

Сілтілі сулы электролит ортасында ренийді электрокристалдау процесі 

сутегінің адсорбциясының әсерінен көп сатылы механизмге негізделген. Яғни, 

рений мен рений оксидтері сілтілі сулы электролиттен электрлік тұнуы 

қайтымсыз процес ретінде өтеді.  Бұл жұмыстың мақсаты аммоний 

перренатының сілтілі ерітіндісінде ReO2 және ReO3 наноқұрылымды 

пленкаларының электрохимиялық синтезін зерттеу және рений қосылысын 

тұндыруға оңтайлы шарттарды анықтау.  

Ренийді сілтілі сулы электролиттерден электрохимиялық тұндырып алу 

біршама зерттеу жұмыстарында қарастырылған. Ауыспалы ток әсерімен 

аммоний перренатының сілтілі сулы электролитінде ренийдің анодтық еруі 

(тотығуы) кезінде ток бойынша шығым айтарлықтай артады. Бұл әдістің 

артықшылығы  экономикалық тиімділігі мен ренийдің ток бойынша 

шығымының жоғары мән көрсетуі. Ал негізгі кемшілігі синтез өнімдерінің  

тұрақсыздығы болып табылады.  

ReO2 және ReO3 наноқұрылымды пленкаларын электрохимиялық синтез 

арқылы тұндыру мақсатында  циклдық вольтамперометрия әдісі арқылы 

эксперимент жүргізілді. Электролит ретінде 0,01 М NаOH+0,125 М NH4ReO4 

құрамды ерітінді қолданылды. Жұмысшы электрод ролін шыны көміртек, ал 

көмекші электрод ролін платиналы электрод атқарды. Оңтайлы шарттар 

анықталды: электролиз уақыты 1,5-2 сағат, ұяшықтың ток тығыздығы i=770 

А/м2; потенциал мәні E=2.3± 0.2 В; ток күші I=0.6 мA. Эксперимент барысында 

шыны көміртек электродының бетінде массасы m = 0.23 мг болатын  Re, ReO2 

және ReO3 құрамды пленка тұндырылды. Шыны көміртек электродын 

қолданудың артықшылығы: жоғары температурада тұрақтылығы мен газ, 

сұйықтықты сіңірмеуі.  

